
Konur á veiðum 

 

Hvernig veiða konur? Bera þær sig að með öðrum hætti en karlmenn? Velja þær 

bráðina með annað að leiðarljósi en hitt kynið? Eru konur öðruvísi veiðimenn 

en karlar? 

 

Næstkomandi sunnudag, þann 16. september, verður Dagur íslenskrar náttúru 

haldinn hátíðlegur öðru sinni. Af því tilefni ætla konur sem stunda veiðar á 

hreindýrum og villtum fuglum á Austurlandi að deila veiðisögum sínum og 

reynslu með gestum Snæfellsstofu, gestastofu austursvæðis 

Vatnajökulsþjóðgarðs. 

Vatnajökulsþjóðgarður var stofnaður árið 2008 og er skipt í fjögur 

rekstrarsvæði eftir höfuðáttunum. Austursvæðið nær frá Jökulsá á Fjöllum í 

vestri að Friðlandinu í Lónsöræfum í austri. Stærstur hluti svæðisins er 

búsvæði hreindýra en stofninn telur nú um fimm þúsund dýr í lok 

veiðitímabilsins. Heiðargæsin er algengust fugla og á Eyjabökkum, austan 

Snæfells, er að finna mikilvægt fellisvæði fyrir heiðargæs sem nú er 

griðland. Unnið er að því að Eyjabakkar njóti alþjóðlegrar friðlýsingar 

Ramsar-sáttmálans líkt og Þjórsárver, Grunnafjörður og vatnasvæði Mývatns og 

Laxár. Ólíkt hinum svæðum þjóðgarðsins markast sérstaða austursvæðis að 

einhverju leiti af veiðum og nýtingu á villtum dýrum og fuglum. 

Það verður því forvitnilegt að heyra frásagnir kvenna af upplifun sinni af 

veiðum á Austurlandi. Sögustundin hefst kl. 14.00, það verður heitt á 

könnunni og eru allir velkomnir. 

